
R  A  P  O  R  T

Ex- Officio nr.  50/2010

lidhur me
gjendjen komunitetit Romë, Ashkali dhe Egjiptas në kampet në pjesën veriore të Mitrovicës dhe në Leposaviq

Një pjesë e komunitetit Romë, Ashkali dhe Egjiptas (RAE), në vitin 1999 ishin zhvendosur nga UNHCR në pjesën veriore të Mitrovicës, dhe u vendosën në kampet e ndërtuara afër minierës Trepça, si vendi i vetëm në dispozicion për këtë komunitet, i caktuar nga UNMIK-u. 

Në vitin 2000, Organizata Botërore e Shëndetësisë (OBSH) bëri një ekspertizë të përgjithshme të ambientit në kampet në veri të qytetit të Mitrovicës, rezultatet e së cilës UNMIK-un e detyruan të mbyllin shkritoren e plumbit, në mënyrë që të zvogëlohet rreziku për shëndetin që shkaktohet nga ndotja.  Bazuar në rezultatet e ekspertizës së cekur, banorët e kampeve ishin më të prekurit nga helmimi me plumb.  Përfundimisht, OBSH rekomandoi UNMIK-un që kampet ku ishin vendosur pjesëtarët e komunitetit RAE të boshatisen dhe ata të vendosen në një ambient tjetër. 
Gjatë këtyre 9 viteve, OBSH dhe Qendra e Shteteve të Bashkuara për Kontrollimin dhe Parandalimin e Sëmundjeve, kishin bërë disa teste mjekësore të gjendjes shëndetësore të banorëve të kampeve, sidomos gjatë viteve 2004 dhe 2007.  Në prill të vitit 2008, Instituti për Shëndetin Publik dhe Mbrojtje i Republikës së Serbisë, po ashtu bëri një seri tjetër të testeve tek 104 fëmijë. Ky hulumtim tregoi se banorët e kampeve ende vuajnë nga një nivel shumë i lartë i helmimit.  Tek disa banorë, niveli i përmbajtjes së plumbit në gjak ishte aq i lartë, sa që instrumentet për testim nuk kishin mundësi të bëjnë matjen. Analizat gjithashtu treguan se në gjakun e tyre ka gjurmë edhe të metaleve tjera të rënda.

Helmimi me plumb kishte prekur jo vetëm jetën dhe shëndetin e banorëve të kampeve, por kishte ndikim negativ në edhe zhvillimin psikik dhe fizik të fëmijëve dhe të të rriturve.  Në vitin 2006, familja me mbiemrin Mustafa ishte dërguar në Gjermani për trajtim mjekësor.  Pas analizave laboratorike, rezultatet kishin dëshmuar se fëmija me emrin Denis (7 vjeç), ishte në gjendje shumë të rëndë shëndetësore dhe se ai nuk mund të jetojë më shumë se 35 vjet.

Këto familje kanë vazhduar të jetojnë në këto kampe deri në mesin e vitit 2006, kur UNMIK-u mbylli ato pas presionit nga mediat ndërkombëtare dhe Institucioni i Avokatit të Popullit.  Nga to, 100 familje janë strehuar në kampin Osterode dhe Çesmin Lug, i cili mendohej të jetë më i sigurtë nga ndotja me plumb.

Në vitin 2007 dhe 2008, disa prej këtyre familjeve iu dha mundësia të ktheheshin në Mëhallën e Romëve në pjesën jugore të Mitrovicës, por pjesa më e madhe e tyre vazhdojnë të jetojnë në kampet në veri të Mitrovicës në kushte shumë të këqija higjienike.

Më 1 maj 2008, përgjegjësia për menaxhimin e Kampit Osterode kishte kaluar nga Departamenti i UNMIK-ut për Administratë Qendrore tek Ministria për Komunitete dhe Kthim e Republikës së Kosovës.
Avokati i Popullit, çështjen e banorëve të kampeve të komunitetit RAE në pjesën veriore të Mitrovicës e ka ngritur më 4 korrik 2008, duke hapur hetime ex. Officio, pas publikimit të një artikulli në gazetën “Kosova Post” më 30 qershor 2008, dhe takimit pasues me kryesuesin e OJQ-së Gjermane Society for Threatened Peoples. 

Më 1 prill 2009, Institucioni i Avokatit të Popullit u është drejtuar me letër Kryetarit të Kuvendit të Republikës së Kosovës, Kryeministrit të Republikës së Kosovës, Kryetarit të  Komisionit Parlamentar për të Drejtat e Njeriut, Barazi Gjinore, për Persona të Pagjetur dhe Peticione, Ministërit të Shëndetësisë, Ministrit për Komunitete dhe Kthim, dhe Ministrit për Punë dhe Mirëqenie Sociale (MPMS), në të cilën nuk ka marrë asnjë përgjigje.  Në letrën e tij, Ushtruesi i Detyrës së Avokatit të Popullit u rekomandonte institucioneve të cekura më lartë: 

- zhvendosjen e menjëhershme dhe të qëndrueshme të banorëve të kampeve, në konsultim me përfaqësuesit e komunitetit, në një lokacion ku siguria dhe dinjiteti i tyre është i garantuar:

- duke pasur parasysh gjendjen kritike dhe rëndësinë e situatës, sigurimin e strehimit adekuat, pa marrë parasysh nëse ata janë në gjendje të dëshmojnë të drejtën në pronësi në pjesën jugore të Mitrovicës ose në komunat tjera në Kosovë,

- ndërhyrjen e menjëhershme të Ministrisë së Shëndetësisë, në bashkëpunim me Ministrinë për Komunitete dhe Kthim, në mënyrë që të përmirësohen kushtet shëndetësore të banorëve të kampeve dhe janë ende të prekur nga helmimi me plumb.

Me 2 shkurt 2010, Avokati i Popullit me bashkëpunëtorët e tij dhe përfaqësuesin e OJQ Society for Threatened Peoples për Kosovë, kanë vizituar kampet në të cilat jetojnë pjesëtarët e komunitetit RAE. Avokati i Popullit gjatë takimeve me përfaqësues të banorëve në kampet Osterode, në Çesmin Lug dhe në qytezën Leposaviq, u njoftua për së afërmi me problemet dhe sfidat me të cilat ballafaqohen banorët e kampeve. 

Në kampin Osterode aktualisht ndodhen 96 familje, me rreth 420 banorë, prej të cilëve 200 janë fëmijë të moshës 0 deri 16.  Në këtë kamp ata kanë ardhur nga kampi i Zhitkovcit, në vitin 2006, ku kishin qëndruar që nga viti 1999.  Përfaqësuesi i kampit pohon se në kampin e Zhitkovcit ata i ka vendosur UNMIK-u dhe atëherë u ishte thënë se aty do të qëndrojnë vetëm 40 ditë, derisa të gjendet një ambient tjetër më i përshtatshëm.  Por ata qëndruan aty rreth 7 vite, deri në vitin 2006. 

Kushtet e banimit në kampin Osterode janë më të mira se në kampin në Zhitkovc, por megjithatë janë shumë të rënda për jetesë.  Sa i përket mbrojtjes shëndetësore, ata kanë përkujdesjen mjekësore çdo ditë pune, nga ora 14 deri 16.  Një motër medicinale bën vizita të rregullta në kamp dhe nëse ka raste më serioze i përcjellë ato në shtëpinë e shëndetit në pjesën veriore të Mitrovicës. 
Furnizimi me rrymë deri më tani ka qenë njësojë si në pjesën veriore të Mitrovicës, por tani ka filluar faturimi i rrymës se shpenzuar dhe se ata nuk kanë kushte ekonomike për ta përballuar shpenzimet e faturuara.  Po ashtu edhe furnizimi me ujë është i njëjtë si në tërë qytetin.  Ndërsa sa i përket ngrohjes, deri para pak kohësh janë ngrohur me aparate për klimatizim, por ato tani nuk funksionojnë dhe UHNCR u ka dhënë 40 stufa për ngrohje dhe nga 2 m³ dru për ngrohje. 

Në kamp funksionon Qendra e Grave, orët ndihmëse për fëmijët parashkollorë (30 fëmijë të rregullt) dhe për ata të shkollave fillore në gjuhën serbe, edhe pse gjuhë amtare deklarojnë ta kenë gjuhën shqipe.  Këto financohen nga UNICEF.  Fëmijët i ndjekin mësimet edhe në shkollën e rregullt fillore “ Branko Radiçeviq” në pjesën veriore të Mitrovicës.
Deri në fund të vitit 2008, mirëmbajtjen e kampit e ka financuar Norwegian Refugee Council (NRC).  Prej muajit janar të vitit 2009, financimin e ka marrë përsipër Ministria për Komunitete dhe Kthim e Republikës së Kosovës, si dhe nga Kosovo Agency for Advocacy and Development (KAAD).  Ministria për Komunitete dhe Kthim po ashtu financon mirëmbajtjen e infrastrukturës së kampit Osterode. 

Çështja e punësimit edhe më tutje mbetet problem i madh për banorët e këtij kampi.  Vetëm 6 vetë nga kampi Osterode janë në marrëdhënie pune në ndërmarrjen për mirëmbajtjen e pastërtisë “Standard” në pjesën veriore të Mitrovicës.  Ndërsa disa familje përfitojnë nga asistenca sociale (65 euro) nga MPMS, një pjesë edhe nga asistenca sociale (nga 35 deri ne 90 euro) e Republikës së Serbisë.  Gati çdo e pesta familje jeton me ato që gjejnë nëpër kontejnerë, metale të vjetra etj.

Një donacion për ndërtimin e 50 shtëpive në Mëhallën e Romëve nga USAID që do të duhej zbatohej nga Mercy Corps, nuk ka filluar ende pasi USAID ka kërkuar që të hulumtohet lokacioni për kontaminim me plumb dhe pastaj të vendoset për fillimin e ndërtimit të shtëpive.

Ndërtimi i mëhershëm i disa shtëpive dhe një objekti banesor për romët që janë kthyer nga Mali i Zi, Serbia, Vojvodina dhe vende tjera, kanë mbetur të zbrazëta për shkak se ata janë kthyer prej nga kanë ardhur, sepse atje kanë gjetur mundësi më të mira për jetë dhe për punë.  Mendimi i banorëve të kampeve është se ndoshta më mirë kishte me qenë sikur njëherë të kujdeseshin për banorët e kampeve, pastaj për kthimin e atyre që ndodhen jashtë Kosovës.

Banorët e kampit Osterode janë të njoftuar me qëndrimin e Qeverisë së Kosovës, që ky kamp duhet të mbyllet dhe se të gjithë duhet të zhvendosen në Mëhallën e Romëve në pjesën jugore të Mitrovicës, nëpër kontejnerë ose në kampin ku ka qëndruar më parë pjesëtarët e KFOR-it Danez, në fshatin Zhabar të komunës së Mitrovicës, deri sa t’u ndërtohen shtëpitë në Mëhallën e Romëve. Banorët e kampeve janë kundër një zgjidhje të tillë dhe nuk dëshirojnë të vendosen nëpër kontejnerë dhe të vazhdojnë kështu nga kampi në kamp.  Ata janë të lodhur nga këto zhvendosje. Ata fillimisht janë zhvendosur nga objekti i një shkolle fillore, ku kanë qenë të vendosur në vitin 1999, në Zhitkovc.  Nga aty, më 2006 një pjesë ka kaluar në kampin Osterode, një tjetër në kampin Çesmin Lug, kurse një numër i vogël ka vazhduar të qëndrojë në Zhitkovc.

Komuna e Mitrovicës ka propozuar një lokacion ku do të ndërtohen shtëpitë dhe t’u jepen në shfrytëzim atyre, mirëpo plani i ndërtimit të shtëpive nuk është sipas standardeve normale dhe sipas banorëve të këtij kampi ky propozim nuk është i pranueshëm për familjet e kampeve.

Kërkesa parësore për banorët e këtij kampi është shërimi adekuat i fëmijëve.  Në rend të dytë është kërkesa për vendosjen e tyre në vend të pa kontaminuar.  Kurse si hap i tretë është punësimi dhe sigurimi i një jete të dinjitetshme.  Në bisedë me Avokatin e Popullit, duke qenë të ndërgjegjshëm për pamundësinë e zhvendosjes së tyre jashtë Kosove, banorët e kampeve, si qytetarë të Republikës së Kosovës, kërkojnë vetëm një jetë të dinjitetshme prej njeriu, në një lokacion të sigurt për jetë, të pakontaminuar, duke siguruar jetën me punën e tyre të ndershme. 
Vizita e Avokatit të Popullit në kampin Çesmin Lug
Avokati i Popullit së bashku me bashkëpunëtorët e tij kanë vizituar edhe kampin Çesmin Lug, që ndodhet afër kampit Osterode, ku janë vendosur 47 familje me rreth 160 banorë dhe u takua me banorët e kampit.

Në këtë kamp gjendja është jashtëzakonisht e vështirë, pa kushte normale jete.  Njerëzit aty kanë rrethuar hapësirën ku qëndrojnë me dërrasa e llamarina dhe kartuqë të vjetër.  Këto quhen kasolle banimi.  Dyshemeja prej dheu është mbuluar vetëm me një copë pëlhurë, që nuk mund të quhet qilim.  Në një hapësirë të tillë jetonte edhe familja e Fetije Avdiut, 42 vjeçare me 10 fëmijë dhe bashkëshortin.  Fëmija më i madh është 20 vjeçare, ndërsa më i vogli është 4 muajsh.  Brenda 11-12 metra katrorë, jetojnë 12 persona.  Ajo quhet kuzhinë, dhomë fjetjeje dhe korridor.

Banor i këtij kampi ka qenë edhe i ndjeri Bejtullah Ademi 48 vjeçar, i cili ishte gjetur i vdekur më 26 janar 2010 në fshatin Bresnica të Zveqanit, i cili kishte shkuar atje në kërkim të ndonjë pune. Ekzistenca e një kampi si ai në Çesmin Lug, kur kihen parasysh përjetimet e banorëve të kampit, është padinjitetshme, është tepër e dhembshme, është turp i një shoqërie. 

Vizita e Avokatit të Popullit në kampin në Leposaviq
Në kampin e krijuar enkas për komunitetin RAE në Leposaviq, Avokati i Popullit u takua me përfaqësuesin e këtij kampi që njëkohësisht është edhe përfaqësues i të gjithë komunitetit të RAE të Mitrovicës, z. Skender Gushani.  Ai e njoftoi Avokatin e Popullit me gjendjen e vështirë në të cilën ndodhen pjesëtarët e komunitetit RAE në të gjitha kampet në rajonin e Mitrovicës.  Në këtë kamp jetojnë 37 familje me rreth 160 banorë.  Ata vijnë kryesisht nga Mëhalla e Romëve në pjesën jugore të Mitrovicës, por ka edhe nga qytetet tjera të Kosovës. 
Një kërkesë e përbashkët e familjeve banorë në këtë kamp, sidomos e atyre që vijnë nga Vushtrria, Skenderaj, Prishtina etj., është që të bisedohet me komunat për kthimin e tyre në vendin e prejardhjes, ku edhe integrimi do të ishte shumë më i lehtë.  
Sa i përket vijimi të mësimit, 45 fëmijë vijojnë mësimin e rregullt në shkollë fillore, ndërsa dy të tjerë vijojnë shkollimin e mesëm në Leposaviq.  Nuk kanë vërejtje në kujdesin shëndetësor, nuk ka diskriminim në kujdesin shëndetësor.  Por ajo çka më së shumti i mundon ata është çështja e kthimit të tyre në Mëhallën e Romëve në pjesën jugore të Mitrovicës dhe shërimi i fëmijëve tek të cilët është konstatuar koncentrim i lartë i plumbit në gjak.  Banorët kanë krijuar bindjen, jo krejt pa të drejtë, se deri më tani vetëm kanë luajtur me ta dhe se asnjëherë nuk i kanë trajtuar seriozisht çështjen e tyre. 

Duke marrë parasysh:

· Nenin 12 të Paktit Ndërkombëtar mbi të Drejtat Ekonomike, Sociale dhe Kulturore, i cili përcakton të drejtën për shëndet si "e drejtë e secilit për të gëzuar standardet më të larta të arritshme për shëndetin fizik dhe mental";

· Nenin 2 të Konventës Evropiane për të Drejtat e Njeriut dhe Liritë Themelore, që mbron të drejtën për jetë;

· Duke pasur parasysh të drejtën për strehim adekuat, parimet e mos-diskriminimit të parapara nga Ligji mbi Mos-Diskriminimin dhe të drejtat e mbrojtura me Konventën mbi të Drejtat e Fëmijëve,

Avokatit i Popullit konstaton se elementet e lartpërmendura dëshmojnë për shkelje të vazhdueshme të standardeve ndërkombëtare të të drejtave të njeriut të cilat janë drejtpërdrejtë të zbatueshme në Kosovë, në fillim nga ana e UNMIK-ut dhe më vonë nga ana e Qeverisë së Kosovës.  Përgjegjësia për menaxhimin e Kampit Osterode ka kaluar nga Departamenti i UNMIK-ut për Administratë Qendrore në Ministrinë për Komunitete dhe Kthim më 1 maj 2008. 
Institucioni i Avokatit të Popullit, vlerëson se niveli i tanishëm i helmimit me plumb i banorëve të kampeve në pjesën veriore të Mitrovicës, përbën rast urgjent sipas paragrafit 1-j të Ligjit për Shëndetësi nr. 2004/4, i shpallur me Rregulloren e UNMIK-ut nr. 2004/31, pasi që situata momentale “paraqet rrezik vdekjeje ose dëmtimi serioz dhe të përhershëm të shëndetit të qytetarëve”. 
Institucioni i Avokatit të Popullit vlerëson se është interes parësor dhe detyrim i institucioneve publike, që pa diskriminim, të sigurojnë promovimin dhe mbrojtjen e shëndetit të popullsisë.  Që në bashkëpunim me të gjithë akterët kombëtarë dhe ndërkombëtarë, si dhe me vetë banorët e kampit, të gjejnë një zgjidhje fatlume dhe të qëndrueshme për banorët e kampeve në pjesën veriore të Mitrovicës dhe në Leposaviq.

Avokati i Popullit, konsideron se është momenti i fundit që të gjitha autoritetet publike të Republikës së Kosovës, si edhe të gjitha organizatat ndërkombëtare në Kosovë, të përmbushin obligimin e tyre kushtetues dhe ligjor dhe premtimet e tyre shumëvjeçare dhënë këtyre njerëzve, dhe të angazhohen seriozisht për respektimin në tërësi të rekomandimeve të lartcekura të IAP të bëra më 1 prill 2009.  Jo vetëm të bëjnë atë që është e mundur tani, por të bëjnë edhe të pamundurën, që të mos bëhet tepër vonë.

Me nderime

Sami Kurteshi

Avokat i Popullit

Kopje:             Z. Hashim Thaqi,  Kryeministër i Republikës së Kosovës.

Z. Ismet Beqiri,  Kryetar i Komisionit Parlamentar për të Drejtat e Njeriut,

Barazi Gjinore, për Persona të Pagjetur dhe Peticione.

Z. Alush Gashi,  Ministër i Shëndetësisë i Republikës së Kosovës.

Z.Saśa Raśić,  Ministër për Komunitete dhe Kthim i Republikës së Kosovës.

Z.  Nenad Raśić,  Ministër për Punë dhe Mirëqenie Sociale i Republikës së                           Kosovës.

     

Z. Shaip Muja,  Këshilltar politik, Zyra e Kryeministrit.

Z. Naser Ramadani,  Drejtor Ekzekutiv në Institutin Kombëtar të Shëndetësisë Publike të Kosovës.

Znj. Nazmije Kajtazi,  Njësia për të drejtat e njeriut në Ministrinë e

Shëndetësisë. 

        

Znj. Nazmije Krasniqi,  Njësia për të drejtat e njeriut në Ministrinë për

                        Punë dhe Mirëqenie Sociale.

Z. Irfan Berovic,  Njësia për të drejtat e njeriut në Ministrinë për Komunitete dhe Kthim.

                        Z. Avni Kastrati,  Kryetar i Kuvendit Komunal të Mitrovicës.

